Fræðslunefnd Hveragerðisbæjar
Fundur  haldinn í fundarsal bæjarins, Sunnumörk,  21. mars 2009 kl. 17:00.

Mættir voru: Birkir Sveinsson, Ellen Ýr Aðalsteinsdóttir, Guðrún Hafsteinsdóttir, Sigurður Einarsson, Guðjón Sigurðsson, Dagbjört Helga Guðmundsdóttir, Anna Björg Níelsdóttir, Ingibjörg Sigmundsdóttir í forföllum Hönnu Guðrúnar Kristinsdóttur, Lilja Guðmundsdóttir, Ingibjörg Zoega, Helga G. Guðjónsdóttir sem ritaði fundargerð. 

Formaður setti fund. Engar athugasemdir voru við fundarboð.
1. Skýrsla leikskólastjóra
Skýrsla leikskólastjóra Óskalands
84 börn eru á skrá. 13 börn hætta. Á biðlista eru 26 börn þar af 3 í Ölfusi. Ölfusplássin eru fullnýtt eins og staðan er í dag. Leikskólastjóri fór yfir skiptingu stöðugilda og menntunarstig starfsmanna. Fram kom að leikskólakennarar eru 3 í 1.90% stöðu, 2 eru með BA í sálarfræði, 1 er grunnskólakennari og 1 þroskaþjálfi. 10 manns eru ófaglærðir í 8.85% stöðugildum.

Allir starfsmenn sóttu haustþing 19. september. Föndurdagur/opið hús var 26. nóvember þar sem foreldrar komu og föndruðu með börnunum. 

Foreldrafélag leikskólanna bauð börnunum upp á jólaleiksýningu, það sama gerði Hveragerðiskirkja.

Á starfsdegi 26. janúar var Snorri Baldursson með fræðslu um brunavarnir og brunaæfingu. Samstarf er við slökkviliðið um að börnin kanni með þeim slökkvitæki, útgönguleiðir og öryggisljós í leikskólanum.
Leikskólanum bárust peningagjafir frá foreldrafélagi og Kvenfélagi Hveragerðis og voru keypt leikföng og bækur fyrir gjafaféð. Gott samstarf er á milli leikskólans og grunnskólans.

Á bóndadaginn var opið hús fyrir feður og afa. Hafragrautur og slátur var í boði.
Á bolludaginn var opið hús fyrir mæður og ömmur. Brauðbollur og kaffi var í boði. Sama dag var haldið upp á 15 ára afmæli Óskalands.

Þann 6. mars fengu allir starfsmenn heilsufarsmælingu og verður slík mæling árlega héðan í frá. Þetta er liður í forvörnum og bættu heilsufari starfsfólks.

Vetrarstarfi lýkur með opnu húsi í maí. Vorferð verður með breyttum hætti, ekki verður farið í rútuferð. Sótt var um styrk til Skógræktarfélags Íslands fyrir plöntum.

Sumarleyfi Óskalands verður 13. júlí - 9. ágúst.

Skýrsla leikskólastjóra Undralands

Fjöldi barna 51, starfsmenn 14 og vantar einn starfsmann í 100% stöðu frá 1. júní.
Gott samstarf er við grunnskólann. 

Útisvæði hentar illa fyrir yngstu börnin. Starfið á leikskólanum er tengt umhverfi, farið í gönguferðir og heimsóknir t.d. til eldri borgara.

Sumarlokun Undralands er frá 1. júlí - 29. júlí.
Umræða varð um skýrslur leikskólastjóra og m.a. spurt út í biðlista, starfsmannahald, samstarfið við grunnskólann og leikskólalóð á Undralandi.

Formaður þakkaði leikskólastjórum fyrir góða skýrslur og  fyrir komuna.
2. Sjálfsmat Grunnskólans í Hveragerði
Formaður fór yfir bréf frá menntamálaráðuneytinu dagsett 26. janúar 2009 þar sem fram kemur úttekt á sjálfsmatsaðferðum skóla.
Lögð fram áætlun um sjálfsmat skólans 2008 – 2011 sem aðstoðarskólastjóri fór yfir.

Aðstoðarskólastjóri fór yfir niðurstöður úr foreldrakönnun sem lögð var fyrir í nóvember sl. Foreldrar nemenda í 2., 4., 7., og 10. bekk svöruðu könnuninni og var svarhlutfallið 60%. Niðurstöður sýna að foreldrar eru frekar ánægðir með flesta þætti skólastarfsins. Hægt verður að skoða niðurstöðurnar á heimasíðu skólans fljótlega.
3. Skýrsla skólastjóra
Foreldradagur var haldinn í skólanum þriðjudaginn 27. febrúar. Var mæting foreldra og nemenda góð. Í viðtölunum var farið yfir leiðsagnarmat, sem er hluti af sjálfsmati skólans, en markmið þess er að gera upplýsingagjöf á foreldradögum markvissari og gagnkvæmari. Nokkrir byrjunarerfiðleikar voru á framkvæmd leiðsagnarmatsins sem kippt verður í liðinn.

Árshátíð miðstigs var haldin 19. febrúar. Nemendur sýndu skemmtiatriði sem þeir höfðu samið og æft undir stjórn kennara sinna. Þema árshátíðarinnar var tónlist og var skólinn skreyttur í samræmi við það. Eftir að atriðum lauk var boðið upp á kaffi, gos og meðlæti sem foreldrar og nemendur sáu um. Þetta var mikil og góð veisla. Þegar allir voru búnir að fá nóg að borða var slegið upp diskóteki sem Birna nemandi á elsta stigi stjórnaði með myndarbrag. Það voru ánægð börn og stolt starfsfólk og foreldrar sem héldu heim á leið á tíunda tímanum eftir góðan, langan og annasaman dag.
Árshátíð yngsta stigs verður haldin 22. apríl.

Grunnskólinn tók þátt í Skólahreysti í ár í annað sinn. Undankeppni var haldin í skólanum og fulltrúar okkar í keppninni valdir í framhaldi af henni. Nemendur elsta stigs flykktust til Reykjavíkur þar sem úrslitakeppni skólanna á Suðurlandi fór fram og hvöttu okkar fólk sem stóð sig með mikilli prýði. Lenti okkar lið í öðru sæti sem er frábær árangur og eiga þau möguleika á að komast í úrslitakeppnina í byrjun maí en tvö stigahæstu liðin sem lenda í öðru sæti vinna sér þátttökurétt.

Öskudagurinn var gleðidagur í skólanum. Nemendur mættu í náttfötum og voru í kennslu til kl. 11:00. Eftir hádegið tók við skemmtidagskrá sem var í umsjón foreldrafélagsins.

Nemendur 10. bekkja fóru í framhaldsskólaheimsóknir til Reykjavíkur í lok febrúar. Skólanir sem þeir heimsóttu voru Verzlunarskóli Íslands, Fjöltækniskólinn og Borgarholtsskóli.
Samféshátíðin var haldin í byrjun mars í Laugardalshöllinni í Reykjavík. Fjölmennur hópur af unglingastigi sótti hátíðina, skemmtu sér vel og voru sjálfum sér og skólanum til sóma.

Grunnskólinn í Hveragerði hefur frá upphafi tekið þátt í Stóru- upplestrarkeppninni. Undankeppni fór fram í skólanum 10. mars og tóku 23 nemendur í 7. bekk þátt sem er met þátttaka hjá okkur. Stóðu nemendur sig mjög vel og voru dómarar sammála um að þetta hafi verið besti upplestur sem þeir hafi hlustað á í mörg ár. Þeir nemendur sem keppa í úrslitakeppninni fyrir hönd skólans eru Brandur Gunnvantsson, Guðbjörg Valdimarsdóttir og Margrét Aðalsteinsdóttir, varamaður er Stefán Þór Pétursson. Úrslitakeppnin fer fram á Selfossi 25. mars.
Sömuleiðis hefur skólinn tekið þátt í Stærðfræðikeppni skólanna á Suðurlandi sem hefur verið í umsjón Skólaskrifstofunnar. Í ár taka 12 nemendur grunnskólans úr 8. – 10. bekk þátt. 
Búið er að staðsetja útikennslustofu skólans sem er undir Hamrinum. Nafnasamkeppni er í gangi meðal nemenda um heiti á stofunni. Á vordögum munu nemendur hefja vinnu við að útbúa stofuna.

Verið er að leggja lokahönd á skóladagatalið 2009 – 2010.
Vetrarfrí var í skólanum dagana 2. – 3. mars.
Starfsmannaviðtöl eru langt komin og skólastjórar farnir að huga að niðurröðun kennslu fyrir næsta skólaár.
Umræður urðu um skýrslu skólastjóra m.a. um skólakynningar 10. bekkinga og spurt hvort að einhverjar upplýsingar væru til um í hvaða skóla okkar nemendur sækja eftir grunnskólanám. Skólastjóri upplýsti að flestir færu í FSU og Menntaskólann á Laugarvatni. Spurt um starfsemi sem fyrirhuguð er í útistofu sem hefur verið úthlutað svæði undir Hamrinum. Spurt út í vorferðalög nemenda. Skólastjóri upplýsti að skólinn stæði ekki fyrir slíkum ferðum en setur sig ekki upp á móti því að foreldrar standi fyrir slíkum ferðum.
4. Breytingar í yfirstjórn skólans
Formaður fór yfir skipulagsbreytingar í yfirstjórn skólans. Bæjarstjórn hefur ákveðið að leggja niður stöður aðstoðarskólastjóra  og stigsstjóra og ákveðið að ráðnir verði þrír deildarstjórar að skólanum. Stöðurnar verða auglýstar meðal starfsmanna grunnskólans.

Skólastjóri upplýsti að með þessari aðgerð væri verið að minnka stjórnendakvóta skólans. 
5. Skýrsla forvarnadagsins

Formaður fór yfir skýrslu forvarnadags forseta Íslands 2008. Fram kemur í skýrslunni að ungmenni vilja eyða tíma með foreldrum og fjölskyldu. Þau vilja samveru með fjölskyldu bæði í útiveru, ferðalögum, íþróttum og heima við. Hverasdagslegir hlutir eins og að borða saman eru efstir á óskalistanum. Unglingarnir átta sig jafnframt á því að þeir hafa skyldum að gegna í þessum málum ekki síður en hinir fullorðnu, að þeir þurfi að leggja sitt af mörkum og sýna frumkvæði. Þeir telja áherslu á keppni í íþróttum of mikla og helstu ástæðu fyrir brottfalli. Forvarnir segja þeir að skili árangri en segja hópþrýsting frá jafningjahópnum helstu ástæðu þess að þeir byrji að drekka. Gera sér samt grein fyrir eigin ábyrgð.
Fleira ekki gert, fundargerð lesin upp og samþykkt.

Fundi slitið kl. 19:00
